
I. DISPOSICIÓNS XERAIS

MINISTERIO DE AGRICULTURA, PESCA E ALIMENTACIÓN
10961 Real decreto 403/2021, do 8 de xuño, polo que se modifican o Regulamento 

de protección de obtencións vexetais, aprobado mediante Real decreto 
1261/2005, do 21 de outubro, e o Regulamento xeral do Rexistro de 
Variedades Comerciais, aprobado mediante Real decreto 170/2011, do 11 de 
febreiro.

De acordo co artigo 32, números 1 e 3, da Lei 3/2000, do 7 de xaneiro, de réxime 
xurídico da protección das obtencións vexetais, e cos artigos 4 e 9 da Lei 30/2006, do 26 
de xullo, de sementes e plantas de viveiro e de recursos fitoxenéticos, a xestión e 
resolución dos procedementos de inscrición de variedades nos rexistros de variedades 
comerciais e protexidas corresponden ao Ministerio de Agricultura, Pesca e Alimentación, 
así como a realización do exame técnico que, baixo a responsabilidade do departamento 
citado, pode executar por si mesmo ou mediante acordo coas comunidades autónomas ou 
con outras institucións españolas ou estranxeiras que executen tarefas similares. Como 
consecuencia disto, quedan integrados na unidade xestora os expedientes administrativos 
de todas as variedades solicitadas.

Así, todas as determinacións, bases de datos xeradas no proceso de avaliación no campo 
das variedades candidatas, así como todos aqueles elementos que deben servir para a formación 
da vontade decisoria que debe pór fin aos procedementos de inscrición de variedades, forman 
parte inseparable dos expedientes de rexistro, e cómpre especificar tal circunstancia ao ser o 
Ministerio de Agricultura, Pesca e Alimentación o departamento que pode dispor deles con 
independencia da forma xurídica en que se xerasen, de acordo coas leis antes citadas.

Na tramitación deste real decreto consultáronse as comunidades autónomas e 
entidades representativas dos sectores afectados.

Esta norma adecúase aos principios de boa regulación a que se refire o artigo 129 da 
Lei 39/2015, do 1 de outubro, do procedemento administrativo común das administracións 
públicas. En concreto, cumpre cos principios de necesidade e eficacia, pois trátase do 
instrumento máis adecuado para garantir que a normativa se aplica dun modo homoxéneo 
en todo o territorio nacional, o que garante o interese xeral. Tamén se adecúa ao principio 
de proporcionalidade, pois non se prevén restricións de dereitos nin se impoñen obrigacións 
aos destinatarios. En canto aos principios de seguridade xurídica, transparencia e eficiencia, 
a dita norma adecúase a eles, pois é coherente co resto do ordenamento xurídico, e 
procurouse a participación das partes interesadas, co cal se evitan cargas administrativas.

Na súa virtude, por proposta do ministro de Agricultura, Pesca e Alimentación, coa 
aprobación previa da ministra de Política Territorial e Función Pública, de acordo co 
Consello de Estado, e logo de deliberación do Consello de Ministros na súa reunión do día 
8 de xuño de 2021,

DISPOÑO:

Artigo primeiro. Modificación do Regulamento de protección de obtencións vexetais, 
aprobado mediante do Real decreto 1261/2005, do 21 de outubro.

No Regulamento de protección de obtencións vexetais, aprobado mediante o Real 
decreto 1261/2005, do 21 de outubro, inclúese un novo artigo 58 bis co seguinte contido:

«Artigo 58 bis. Composición íntegra do expediente administrativo.

1. O expediente de cada variedade solicitada ao Rexistro Oficial de Variedades 
Protexidas estará integrado por cantos datos, documentos, anotacións, 

comprobacións, ensaios de campo e laboratorio, bases de datos, cadernos de 
campo e, en definitiva, todo o conxunto ordenado de documentación que, baseada 
na lexislación vixente e na norma de calidade que se encontre en vigor en cada 
momento, deba ter en conta, para a formación da vontade decisoria finalizadora do 
procedemento administrativo, o órgano competente do Ministerio de Agricultura, 
Pesca e Alimentación en materia de rexistro de variedades.

2. Durante a tramitación do procedemento administrativo, a autoridade de 
rexistro, así como o persoal auditor, no exercicio das súas funcións, terán acceso a 
todas as bases de datos, documentos, análises, parcelas de exame, laboratorios e 
cantos datos e elementos deban terse en conta antes da decisión que poña fin ao 
procedemento.

3. A documentación a que se refiren os números anteriores debe 
obrigatoriamente integrarse no expediente antes da resolución que poña fin ao 
procedemento e non poderá utilizarse para outros fins distintos da inscrición de 
variedades. A utilización da documentación referida para usos ou fins distintos do 
rexistro de variedades deberá ser autorizada pola Dirección Xeral de Producións e 
Mercados Agrarios do Ministerio de Agricultura, Pesca e Alimentación, coa 
salvagarda, en todo caso, do segredo de obtención.

4. As bases de datos que conteñen as coleccións de referencia, tanto de material 
vivo e as súas descricións como de variedades incluídas unicamente cunha descrición, 
cuxa custodia corresponde ao Ministerio de Agricultura Pesca e Alimentación, quedan 
integradas no Rexistro Oficial de Variedades Protexidas e forman parte de cada un 
dos expedientes tramitados como base de datos utilizada para a distinción das 
variedades candidatas. A súa composición intégrana todas as variedades notoriamente 
coñecidas conforme a definición do artigo 2.5 deste regulamento. Cada variedade 
incluída na base de datos da colección de referencia estará claramente identificada e 
descrita, e incluirá todos os datos relativos ás modificacións e revisións que tivese 
para adaptala aos descritores que en cada momento estivesen en vigor.

5. Os tratamentos de datos de carácter persoal das persoas físicas 
realizaranse con estrita suxeición ao disposto no Regulamento (UE) 2016/679 do 
Parlamento Europeo e o Consello, do 27 de abril de 2016, relativo á protección das 
persoas físicas no que respecta ao tratamento dos seus datos persoais e á libre 
circulación destes datos, e na Lei orgánica 3/2018, do 5 de decembro, de protección 
de datos persoais e garantía dos dereitos dixitais. 

Os datos persoais que se integren no expediente deberán ser adecuados, 
pertinentes e limitados ao necesario para o cumprimento da finalidade do Rexistro 
e non poderán ser tratados para unha finalidade distinta sen a autorización previa 
da Dirección Xeral de Producións e Mercados Agrarios do Ministerio de Agricultura, 
Pesca e Alimentación sen que, en ningún caso, poidan ser tratados ulteriormente de 
maneira incompatible coa súa finalidade inicial.»

Artigo segundo. Modificación do Regulamento xeral do Rexistro de Variedades 
Comerciais, aprobado mediante o Real decreto 170/2011, do 11 de febreiro.

No Regulamento xeral do Rexistro de Variedades Comerciais, aprobado mediante o 
Real decreto 170/2011, do 11 de febreiro, inclúese un novo artigo 49 bis co seguinte 
contido:

«Artigo 49 bis. Composición íntegra do expediente administrativo.

1. O expediente de cada variedade solicitada ao Rexistro de Variedades 
Comerciais estará integrado por cantos datos, documentos, anotacións, 
comprobacións, ensaios de campo e laboratorio, bases de datos, cadernos de 
campo e, en definitiva, todo o conxunto ordenado de documentación que, baseada 
na lexislación vixente e na norma de calidade que se encontre en vigor en cada 
momento, deba ter en conta, para a formación da vontade decisoria finalizadora do 

procedemento administrativo, o órgano competente do Ministerio de Agricultura, 
Pesca e Alimentación en materia de rexistro de variedades.

2. Durante a tramitación do procedemento administrativo, a autoridade de rexistro, 
así como o persoal auditor, no exercicio das súas funcións, terán acceso a todas as 
bases de datos, documentos, análises, parcelas de exame, laboratorios e cantos datos 
e elementos deban terse en conta antes da decisión que poña fin ao procedemento.

3. A documentación a que se refiren os números anteriores debe 
obrigatoriamente integrarse no expediente antes da resolución que poña fin ao 
procedemento e non poderá utilizarse para outros fins distintos da inscrición de 
variedades. A utilización da documentación referida para usos ou fins distintos do 
rexistro de variedades deberá ser autorizada pola Dirección Xeral de Producións e 
Mercados Agrarios do Ministerio de Agricultura, Pesca e Alimentación, coa 
salvagarda, en todo caso, do segredo de obtención.

4. As bases de datos que conteñen as coleccións de referencia, tanto de material 
vivo e as súa descricións como de variedades incluídas unicamente cunha descrición, 
cuxa custodia corresponde ao Ministerio de Agricultura Pesca e Alimentación, quedan 
integradas no Rexistro de Variedades Comerciais formando parte de cada un dos 
expedientes tramitados como base de datos utilizada para a distinción das variedades 
candidatas. A súa composición intégrana todas as variedades notoriamente coñecidas 
conforme a definición do artigo 3.9 deste regulamento. Cada variedade incluída na 
base de datos da colección de referencia estará claramente identificada e descrita, e 
incluirá todos os datos relativos ás modificacións e revisións que tivese para adaptala 
aos descritores que en cada momento estivesen en vigor.

5. Os tratamentos de datos de carácter persoal das persoas físicas 
realizaranse con estrita suxeición ao disposto no Regulamento (UE) 2016/679 do 
Parlamento Europeo e do Consello, do 27 de abril de 2016, relativo á protección das 
persoas físicas no que respecta ao tratamento dos seus datos persoais e á libre 
circulación destes datos, e na Lei orgánica 3/2018, do 5 de decembro, de protección 
de datos persoais e garantía dos dereitos dixitais. 

Os datos persoais que se integren no expediente deberán ser adecuados, 
pertinentes e limitados ao necesario para o cumprimento da finalidade do Rexistro 
e non poderán ser tratados para unha finalidade distinta sen a autorización previa 
da Dirección Xeral de Producións e Mercados Agrarios do Ministerio de Agricultura, 
Pesca e Alimentación sen que, en ningún caso, poidan ser tratados ulteriormente de 
maneira incompatible coa súa finalidade inicial.»

Disposición transitoria única. Adecuación do expediente administrativo.

Para os efectos previstos nos artigos primeiro e segundo, as entidades incluídas 
dentro do ámbito de aplicación do Real decreto 1261/2005, do 21 de outubro, e do Real 
decreto 170/2011, do 11 de febreiro, disporán dun prazo de tres meses, contado a partir da 
data da entrada en vigor deste real decreto, para a adecuación do expediente administrativo 
ao disposto nel.

Disposición derradeira única. Entrada en vigor.

Este real decreto entrará en vigor o día seguinte ao da súa publicación no «Boletín 
Oficial del Estado».

Dado en Madrid o 8 de xuño de 2021.

FELIPE R.

O ministro de Agricultura, Pesca e Alimentación,
LUIS PLANAS PUCHADES

